
Hveb Dangl Denx

Bib zaid Hmub maix not xus diel hxak lul hxak ghot
(seix gol ait hxak hlieb)? Hveb lul hot: “Diot hxak juf ob
diel, juf ob diux ghangb bil.” Bib nais not xus dail xangs
hxak, seix hot laib hveb ait nend. Ngit laib yangs nongd,
ghax jus deix maix juf ob diel dail. Hangd hot mongx dad
nais diux deis des diux deis ghuk lol maix juf ob diux, ghax
dail nongd hot gid nongd, dail aib hot gid aib, ax bub dail
deis dios, not not naix dail hvid ax bas haib. Maix ib pid
dad ob bib qongd gol ait ib diux, bib dlob gongd seix ait ib
diux. Liek Vangb. Hob. Xed. Vongx nenx dol xit luf ait
dail bed, mongl duf diangs fangb waix id seix hsent ib
diux, gol ait {Nangx Diangs Hmut Hsongd), ait nend lol
ghax not hfed juf ob diux mongl yangx. Yib wil hot nend,
hveb hot juf ob diux, seix ax jus deix dios juf ob diux. Dol
hxak hlieb gid diongb, maix juf ob laib git dlaib git nios, juf
ob laib hnaib juf ob laib hlat, Hsangb Sax mongl bangd
hnaib bangd hlat seix hot mongl jangx juf ob hniut. Dol“juf
ob” nongd, seix ax dios laib laib jus deix dios juf ob laib,
ghax nongf hot not lins niox nend.

Diot hxak hlieb, ob laix ob laix ait ib bongl, dus dangl

diot. Ob ot mangb hfaid, mangb hfaid yangx dad ot diot ob
hfaid, zenx ait nend dax mongl. Ib laib ot haib ib laib hfaid
gol ait ib gongd. Dol hxak maix ot maix hfaid nongd seix
gol ait“hxak ghab qongd”. Dol ot dol hfaid nongd gol ait
“hsongd hxak”, xit yeb. xit hent, xit pub, hveb gal dol
nongd gol ait“bangx hxak”. Ib gongd, hveb hxak seix gol
ait ib diux, liek “Diux ib ait nend mongl, Diux ghangb
nongt diangd lol”, laib“diux” nongd dios“qongd” ax dois
“det”.

Hsongd hxak nongt ed xangs job. Dax mongl des
xangs id ed heb jud dail gas, job leit dol hnaib dol hmangt
lol, ait diot dangx dol xit seix nongx hek. Nongt job id, dail
xangs ghax gol ib zas {Ghenx Lail Ghangt J ut) hot:

Jangx Vangb ghangt dul mais,
Fux Fangb ghangt lail des.
Ghangt jul eb jul jes,
Ghangt jul fangb jul las,

Dot maix ib dail mais.
Dangx dob dot mail lail.
Hvab laix hvab dail mail,
Mail hvab laix bol diol.

Bub dail xid dail yus vas,
Dail xid lol mais gos?

Nal ghab ghongd mais gos.
Dail Diel dad leix hxad,

Dail Hmub dad ghongd nins,

Wil ngangl zeit mongl niangs,

Ghax hot wil mail gos.

Laib hxak nongd bangf ghangb ghed ghax hot, dol aib

dol nongd maix bix seix nix gad ghax mail gos, laib hxak

bix seix nix gad mail ax gos, nongt ed laib khangd niangs
nins dot, laib ghab ghongd diot vut. Ait nend, dail xangs
hxak jul gheb jul ves hul, seix ax ed ib laib bix seix, ax ed
ib jens hut. Nongt diot ib zas hxak ait nend haib dib gas
hek jud, dail job ghax job vut, dail geb ghax geb dot, laib
nend laib 1il lul gux ghot.

Bangx hxak ax maix not xus dad, sangs lul sangs ghot
bangf dax hul, seix ax dad gid mongl vangs xangs job,
hnangd naix jub diot ghax geb dot yangx. Hveb lul hot:
“Mais bongf lot ghax hxad, Hvib diuf lot ghax dlied.”
Nongt ed laib khangd niangs diangd diet hvit, bongf ait
deis, hnangd ait deis, laib khangd niangs nenx leit, ghax
qangb jangx hxak diot dax mongl, jef hsent mongx vas
liul.

Diot hxak ghab qongd, nongt bub hsongd hxak, naix
jub ot yangx, mongx jef hfaid lol. Mongx hfaid ax lol, hfaid
hsut, mongx ghax gos yangx. Seix nongt bub bangx hxak,
diot lol jef sangb hveb, dab gos naix jub hfud hxak. Ax dot
nend, ghax hot“ax gos hsongd gos bangx”. Seix nongt
tongb ghongd, diot ob bib hnaib ob bib hmangt seix ax
kangt ghongd, laib yox dail dal vut hnangd. Ax dot nend

ghax hot“ax gos hxak gos yox”.

Bangx hxak des hsongd hxak ait ib gid gol, ghax hot
“bangx hxak”, ax dot nend seix gol ait “hxak bangx”.
Hxak bangx, maix not diel. Hxot deis diot diel deis nongt
ngit yangs lol. Dlenl vangl vangs hxak diot, hot dol khat
dax dab hxak ghax diot{Gid Tongd Vangs Nix Liub} dol
nongd. Hent dol khat bub hxak wat ghax diot{Hveb Niel
Ax Yuf Hveb Gix) dol nongd. Hmat hveb gal ghax diot
{Gheib Gal Wal Jas Dliangk) dol nongd. Maix xuk hxot
mongx hot mongx bub, wil hot wil dail bub hfed mongx,
diot hxak xit pub ghax diot{Wil Maix Bib Bat Nongl}dol
nongd. Maix xuk laix diot hxak ax des gongl, hot nenx
diangd lol des gongl ghax diot {Ait Dok Maix Diangb
Ngangl)dol nongd.

Hvuk dot ib bat ob juf det hxak lol ait jangx benx dud
nongd. Hsat ghangb bangf laib{Hsongd Hxak Bangx Hxak
Ait Gid Diot)ghax des hxot gol hxak hlieb id bangf yangs
lol ait jangx, mais dol ax bub diot hxak hlieb ait deis diot id
seix bub. Benx dud nongd wil nongf hot sail ves ait vuat
nenk nend, seix ax bub mangs naix not bangf hvib ax
mangs, mais wil diot ob laib hxak lol sail guf:

Nes yangt ghab vangx bil,
Eb jit ghab zangx lal.

Mangs dot mangs dangx dol?
Dot mangs xangs liex dial,

Xangs ghet Jenb naix lul,

; Mais ghet nongf gaix lol,
Dius ghet nins mangx lil,

Dail Hxangb Qet

¢ 1997 Xangb Gangx diangd zaid hnaib id

